
Библиотека кинигэ бэлэхтээх ыалдьыта. 

 

 Наталья Гаврильевна Захарова, СӨ култууратын 

туйгуна, Россия журналистарын чилиэнэ, идэтигэр 

бэриниилээхтик үлэлээбит библиотекарь. 

  Наталья Гаврильевна олус сэргэх, олоххо активнай 

позициялаах холобур буолар ураты киһи. Кини бары 

өттүнэн талааннаах, сахалыы дууһалаах ырыаһыт, 

олоҥхо толорооччу, хоһоон ааҕааччы, хомуска 

сахалыы матыыптары оонньоон көрөөччүнү, 

тулалыыр дьонун сөхтөрөр, биһирэтэр.  

  Өр сылларга Чурапчытааҕы киин библиотека ааҕааччылары кытта үлэлиир  

отделын сэбиэдиссэйинэн, сүрүннүүн специалиһынан үгүс тэрээһиннэри 

ыытыыга, ааҕааччыны кытта үлэҕэ айымньылаахтык үлэлээбитэ.  

  Бастаан олохтоох “Саҥа олох” хаһыакка ыстатыйалары суруйан, 

интириэһинэй дьонтон интервьюлары түмэн дьону сырдатыыга үлэлэһэн, 

онтон сыыйа кэҥээн, НВК Саха радиотыгар улууһун сонуннарын кэпсии-

сырдата олорор.  

    Билигин сынньалаҥҥа олоробун диэн уостан хаалбакка, өссө арыллан 

араас куруһуоктарга сылдьар, дьарыктанар, бэйэтин сайыннарар. 

     2017 сыллаахха аҕатын, үлэ бэтэрээнэ, нэһилиэк Бочуоттаах олохтооҕо 

Макаров Гаврил Николаевич туһунан “Киһи үлэтинэн үйэлэнэр” диэн 

кинигэни хомуйан таһаартарбыта. Үлэттэн өрүү үтүөнү ыларга, үгүскэ 

үөрэнэргэ, олоххо тардыһыылаах буоларга ииппит аҕатын олоҕун, үлэтин 

сырдатан бар дьонугар бэлэх ууммута. Бу буолар төрүппүккэ махтал уонна 

сүгүрүйүү.  

   Наталья Гаврильевна төрөөбүт нэһилиэгэр, Чурапчытыгар олус 

бэриниилээх уонна Сылаҥ, Чурапчы олоҕо тупсарыгар, инники күөҥҥэ 

тахсарыгар бэйэтин сэмэй кылаатын ис сүрэҕиттэн аныыра арылычча көстөр. 

  Туох буолар тэрээһиннэргэ баҕа өттүнэн үөрэ-көтө кыттар, тэрийсэр, дьону 

түмэр. Ону таһынан үтүө санаанан салайтаран көмөлөһөр, ол курдук 

төрөөбүт нэһилиэгин олохтоох библиотекатыгар кинигэ бэлэхтээх буолар. 

Быйыл сайын Сылаҥҥа ыытыллыбыт улуустааҕы Олоҥхо ыһыаҕар 20 тыһ. 

спонсордаан, биир сүрүн көрүҥҥэ - норуот ырыатыгар улахан көмөнү 

оҥорбута. Онон тэрийээччилэр ааттарыттан махтал тылларын тиэрдэбит.  

  Бу кылгас суруйууга олоҕу баарынан ылынан, дьону кытта үөрэ-көтө 

кэпсэтэн, тэрээһиннэргэ астына сылдьан, сөбүлүүр дьарыгы сайыннара, 

куруутун олох үөһүгэр буолар коллегам Наталья Гаврильевна Захарова 

туһунан кылгастык сырдаттым уонна махтанабын үтүө санаатыгар, 

көмөтүгэр-сүбэтигэр! 

 


